
HADASSAH GOSPITAL 
MAKTABI MODELINING 

O‘ZIGA XOS XUSUSIYATLARI, 
PEDAGOGIK SAMARADORLIGI 

VA UNI O‘ZBEKISTON 
GOSPITAL MAKTABLARIGA 

TATBIQ ETISHNING 
AHAMIYATI

Abdullayev Aziz Habibullayevich

Ochilov Orazbek Qosim o‘g‘li

Alimova Dono Abbosxanovna
“Mehrli maktab” davlat ta’lim muassasasi pedagog xodimlari

Annotatsiya: Ushbu maqolada Quddusdagi Hadassah tibbiyot markazi qoshidagi gospital maktabining ta’lim tizimi tahlil 
qilinadi. Tadqiqotda uzoq muddatli davolanishda bo‘lgan bolalarning ta’lim olish huquqini ta’minlash, pedagogik terapiya 
tushunchasi va gospital muhitni yaratish mexanizmlari yoritilgan. Hadassah modelining o‘ziga xos jihatlari – ko‘p madani-
yatli yondashuv, individual o‘quv rejalari va texnologik integratsiya masalalari o‘rganilgan. Maqola yakunida gospital peda
gogikaning bolalar psixo-emotsional holatini yaxshilashdagi roli baholanib, ushbu xalqaro tajribani milliy ta’lim tizimiga 
tatbiq etish bo‘yicha amaliy tavsiyalar berilgan.

Kalit so‘zlar: gospital ta’lim, gospital pedagogika, Hadassah maktabi, Mehrli maktab, pedagogik terapiya, individual 
yondashuv, reabilitatsiya.
Abstract: This article analyzes the educational system of the hospital school at the Hadassah Medical Center in Jeru-
salem. The study highlights the provision of the right to education for children undergoing long-term treatment, the con-
cept of pedagogical therapy, and the mechanisms for creating a hospital environment. Specific aspects of the Hadassah 
model are explored, including the multicultural approach, individualized education programs, and issues of technological 
integration. The article concludes by evaluating the role of hospital pedagogy in improving the psycho-emotional state of 
children and provides practical recommendations for implementing this international experience into the national educa-
tion system.

Key words: hospital education, hospital pedagogy, Hadassah school, Mehrli maktab, pedagogical therapy, individualized 
approach, rehabilitation.
Аннотация: В данной статье анализируется образовательная система госпитальной школы при медицинском 
центре “Хадасса” в Иерусалиме. В исследовании освещаются вопросы обеспечения права на образование детей, 
находящихся на длительном лечении, концепция педагогической терапии и механизмы создания госпитальной 
среды. Изучены специфические аспекты модели “Хадасса” – мультикультурный подход, индивидуальные учебные 
планы и вопросы технологической интеграции. В завершение статьи оценивается роль госпитальной педагогики 
в улучшении психоэмоционального состояния детей и даются практические рекомендации по внедрению данного 
международного опыта в национальную систему образования.

Ключевые слова: госпитальное образование, госпитальная педагогика, школа “Хадасса”, Mehrli maktab, педаго-
гическая терапия, индивидуальный подход, реабилитация.

KIRISH
Zamonaviy pedagogika va tibbiyotning kesishgan nuqtasida paydo bo‘lgan gospital pedagogika bugungi 

kunda inklyuziv ta’limning ajralmas qismiga aylandi. Surunkali kasalliklar yoki uzoq muddatli statsionar davo-
lanishda bo‘lgan bolalarning ta’lim olish huquqini ta’minlash nafaqat ijtimoiy adolat tamoyili, balki ularning 
reabilitatsiya jarayonini tezlashtiruvchi muhim omildir. Isroil davlati bu borada dunyodagi eng ilg‘or tajribalardan 
biriga ega bo‘lib, u yerda gospital ta’limi 1990-yildagi “Maxsus ta’lim to‘g‘risida”gi qonun bilan huquqiy jihatdan 
mustahkamlab qo‘yilgan [1]. Ushbu tizimning markazida Quddus shahridagi Hadassah tibbiyot markazi qoshi-
dagi gospital maktab (The School at Hadassah) turadi. Hadassah modeli ta’limni shunchaki bilim berish jarayoni 
emas, balki pedagogik terapiya sifatida talqin etadi. Bu yondashuv bolaning kasallik tufayli yuzaga kelgan 
psixologik tushkunligini kamaytirish, uni ijtimoiy izolyatsiyadan asrash va sog‘ayganidan so‘ng o‘z tengdoshlari 
safiga muvaffaqiyatli qaytishini ta’minlashga qaratilgan. 

Bugungi kunda O‘zbekistonda ham Mehrli maktab loyihasi doirasida gospital ta’lim tizimi jadal rivojlan-
moqda [6]. Shu nuqtai nazardan, Isroilning, xususan, Hadassah maktabining ko‘p madaniyatli muhitda individual 
o‘quv rejalarini tatbiq etish, yuqori texnologiyalardan foydalanish va oila-maktab-shifoxona zanjirini yaratish 
borasidagi tajribasini o‘rganish gumanitar va ilmiy jihatdan katta ahamiyat kasb etadi. Ushbu maqolaning 
maqsadi Hadassah gospital maktabi modelining tarkibiy qismlarini tahlil qilish va undagi samarali metodikalarni 
milliy gospital ta’lim tizimiga adaptatsiya qilish imkoniyatlarini ko‘rib chiqishdan iborat.

MAVZUGA OID ADABIYOTLAR SHARHI
Isroilda gospital pedagogikasining rivojlanishi shunchaki ta’limiy xizmatlar ko‘rsatish emas, balki davlatning 

ijtimoiy siyosati va bioetika tamoyillarining o‘zgarishi bilan bog‘liq bo‘lgan ko‘p bosqichli jarayondir. Dastlab 
shifoxona sharoitida bolalarga ta’lim berish tizimli davlat siyosatiga kirmas edi. Bu paytda faoliyat asosan 
ko‘ngillilik harakati va shifokorlarning shaxsiy tashabbuslari orqali amalga oshirilgan. 1950-yillarda Quddusdagi 
Hadassah tibbiyot markazi birinchilardan bo‘lib pedagogik reabilitatsiya elementlarini qo‘llay boshladi. O‘sha 
paytdagi yondashuv akademik bilim berishdan ko‘ra, bolaning emotsional holatini barqarorlashtirish va uni 
kasalxona muhitiga moslashtirishga yo‘naltirilgan edi. 1980-yillarga kelib, statsionar davolanishdagi bolalarning 
akademik bo‘shliqlari ularning kelajakdagi ijtimoiy moslashuviga to‘siq bo‘layotgani ilmiy isbotlandi. Bu esa 
masalani huquqiy tartibga solish ehtiyojini tug‘dirdi. 1988-yil “Maxsus ta’lim to‘g‘risida”gi qonun loyihasi ta’lim 
subyektlari doirasini kengaytirdi. 1990-yil Knesset (Isroil parlamenti) tomonidan ushbu qonunning qabul qilinishi 
gospital pedagogikasini alohida ilmiy-pedagogik yo‘nalish sifatida tasdiqladi. 

Qonuniy jihatdan ta’lim olish huquqi joy tanlamaydi tamoyili o‘rnatildi va davlat shifoxonadagi ta’lim xara-
jatlarini to‘liq o‘z zimmasiga oldi. Bu bosqichda pedagog xodimlar shifoxona shtat birligiga kiritila boshlandi. 
Yangi asr boshida gospital ta’limi raqamli texnologiyalar bilan sintezlashdi. 2003-yilda qabul qilingan maxsus 
nizom bilan ta’lim uzluksizligi kafolatlandi. Nizomga ko‘ra, statsionarda 3 kundan ortiq qoladigan har bir bola 
uchun individual o‘qituvchi biriktirilishi majburiy etib belgilandi. Hadassah maktabi raqamli texnologiyalarni (AI, 
VR, robototexnika) o‘quv jarayoniga integratsiya qilib, shifoxona palatasini virtual laboratoriyaga aylantirdi [4]. 
Bu boladagi ijtimoiy izolyatsiya muammosini texnologik yechimlar orqali bartaraf etish imkonini berdi. Gospital 
pedagogikasining fundamental asosi bo‘lgan pedagogik terapiya tushunchasi shunchaki kasalxonada dars 
o‘tish emas, balki ta’lim jarayonini davolashning ajralmas qismi sifatida ko‘rishni anglatadi [3]. Hadassah gospital 
maktabi tajribasida ushbu tushuncha bolaning intellektual, hissiy va ijtimoiy ehtiyojlarini qondirish orqali uning 
umumiy salomatligini tiklashga xizmat qiluvchi mexanizm sifatida talqin etiladi.

TADQIQOT METODOLOGIYASI
Pedagogik terapiya doirasida ta’lim jarayoni bolaga quyidagi uch yo‘nalishda klinik ta’sir ko‘rsatadi: kasallik 

va muolajalar tufayli yuzaga keladigan qo‘rquv hamda bemorlik hissini kamaytiradi. Bola o‘zini faqat bemor 
emas, balki o‘quvchi sifatida his qilishi uning o‘ziga bo‘lgan ishonchini oshiradi; tibbiy muolajalar va dori vosita-
lari ta’sirida lanjlik paydo bo‘lishining oldini oladi, miya faoliyatini ishchi holatda saqlaydi; Hadassah maktabidagi 
guruh darslari ijtimoiy izolyatsiyani cheklaydi, bu esa bolaning tushkunlikka tushib qolmasligini ta’minlaydi. 

Hadassah gospital maktabida pedagogik terapiya faqat akademik darslar bilan cheklanmaydi. U o‘z ichiga 
quyidagi yordamchi usullarni oladi: art-terapiya va musiqa: ushbu mashg‘ulotlar bolaning dori vositalari bilan 
davolash mumkin bo‘lmagan ichki kechinmalarini ifodalashiga yordam beradi; biblioterapiya: kasallikni yengib 
o‘tgan qahramonlar haqidagi adabiyotlarni o‘qish va tahlil qilish orqali bolada motivatsiya shakllantiriladi; 
texnologik o‘yinlar: ta’limiy o‘yinlar orqali bolaning og‘riq nuqtalaridan chalg‘ishi va muolajalarga ijobiy yonda
shishi ta’minlanadi.

Hadassah modeliнинг eng muhim jihati – pedagog tibbiy jamoaning teng huquqli a’zosi ekanligidir. Har 
kuni ertalabki yig‘ilishda pedagog va shifokor bolaning holatini muhokama qiladilar. Agar bola bugun o‘zini 

yaxshi his qilsa, akademik darslar intensivligi oshiriladi, agar muolajalar og‘ir o‘tayotgan bo‘lsa, darslar ko‘proq 
hissiy qo‘llab-quvvatlash va dam olish xarakteriga ega bo‘ladi. Shunday qilib, pedagogik terapiya – bu kasallik 
tufayli to‘xtab qolgan bolalik rivojlanishini davom ettirishdir. Hadassah gospital maktabi misolida ko‘rishimiz 
mumkinki, ta’lim va davolash bir-biriga zid emas, balki biri ikkinchisini to‘ldiruvchi gumanistik tizimni tashkil 
etadi. Bu tizim bolani kasallik bilan yolg‘iz qolishdan qutqarib, unga sog‘lom kelajakka umid beradi. Gospital 
sharoitda ta’lim berishning eng katta qiyinchiligi – o‘quvchilarning turlicha akademik darajasi va ularning sog‘lig‘i 
holatidagi beqarorlikdir. Hadassah maktabi ushbu muammoni har bir bola uchun individual o‘quv rejalarini 
ishlab chiqish orqali hal etadi.

TAHLIL VA NATIJALAR
Hadassah modelida individual o‘quv rejalari shunchaki dars jadvali emas, balki bolaning tibbiy va pedagogik 

ehtiyojlarini birlashtiruvchi yo‘l xaritasidir. U quyidagi bosqichlarda shakllantiriladi: diagnostika: bola shifoxonaga 
kelgan dastlabki 48 soat ichida pedagog uning bilim darajasi, qiziqishlari va o‘zi o‘qiydigan maktab dasturini 
o‘rganadi; tibbiy muvofiqlashtirish: shifokor bolaning kunlik muolajalar vaqtini, dori vositalarining nojo‘ya ta’siri 
(tez charchash, diqqat tarqoqligi) ehtimolini va jismoniy imkoniyatlarini ko‘rsatib beradi; moslashuvchan jadval: 
darslar bolaning ahvoliga qarab 15 daqiqadan 45 daqiqagacha davom etishi mumkin.

Agar bemor bola maktabga chiqa olmasa, individual o‘quv rejalari doirasida ta’lim uning palatasiga 
ko‘chiriladi. Bunda o‘qituvchi maxsus mobil texnik vositalar (planshetlar, interaktiv monitorlar) bilan jihozlangan 
bo‘ladi. Individual o‘quv rejalari doirasida bola nafaqat majburiy fanlarni, balki o‘zini yaxshi his qilishi uchun 
qo‘shimcha terapevtik to‘garaklar va mashg‘ulotlarni (masalan, animatsiya yaratish yoki foto san’ati) tanlash 
huquqiga ega. Uning yakuniy maqsadi – bolani o‘zining doimiy maktabiga qaytarishga tayyorlashdir. Hadassah 
pedagoglari bolaning doimiy o‘qituvchilari bilan Zoom yoki maxsus platformalar orqali bog‘lanadi. Nazorat ishlari 
va testlar shifoxonada topshiriladi va bu natijalar rasmiy ta’lim tizimi tomonidan tan olinadi. Isroilning individual 
o‘quv rejalari tizimini mamlakatimizdagi Mehrli maktab loyihasiga tatbiq etish uchun quyidagilar taklif qilinadi:

•	 raqamli platforma yaratish: shifokor va pedagog o‘rtasida real vaqt rejimida ma’lumot almashish uchun 
maxsus monitoring tizimini joriy etish;

•	 pedagogik trenerlar: o‘qituvchilarni umumiy dasturni bolaning individual sog‘lig‘iga moslashtirish ko‘nikma-
lariga o‘rgatish;

•	 psixologik integratsiya: IEP tarkibiga albatta psixologik reabilitatsiya darslarini majburiy komponent sifatida 
kiritish.

Isroilning gospital ta’lim tizimi, xususan, Hadassah gospital maktabi modeli ustida olib borilgan tadqiqotlar 
shuni ko‘rsatadiki, og‘ir xastalikka chalingan bolalar uchun ta’lim jarayoni nafaqat bilim manbai, balki sog‘ayish 
jarayonining katalizatori hamdir. Ushbu modelning tahlili quyidagi ilmiy va amaliy xulosalarni shakllantirish 
imkonini beradi: pedagogik terapiyaning ustuvorligi: gospital sharoitida ta’lim an’anaviy akademik yondashuv
dan voz kechib, bolaning ruhiy holati va jismoniy imkoniyatlariga moslashgan terapevtik xarakterga ega bo‘lishi 
lozim. Hadassah tajribasi shuni isbotladiki, bola o‘zini o‘quvchi sifatida his qilishi undagi bemorlik sindromini 
yengishga yordam beradi; individualizatsiyaning yuqori darajasi: individual o‘quv rejalari gospital pedagogika
sining asosi bo‘lib, u tibbiyot va ta’lim o‘rtasidagi oltin muvozanatni ta’minlaydi. Har bir bolaning kasallik dinami-
kasiga qarab moslashuvchan jadval asosida o‘qitilishi ta’lim uzluksizligini kafolatlaydi; texnologik integratsiya: 
zamonaviy gospital maktab – bu raqamli makon. Robototexnika va masofaviy aloqa vositalari bolani ijtimoiy 
izolyatsiyadan asraydi va uni o‘z tengdoshlari, ya’ni sog‘lom hayot bilan bog‘lab turadi.

XULOSA
Olib borilgan tadqiqotlar shuni ko‘rsatadiki, Isroilning gospital ta’lim tizimi, xususan, Hadassah maktabi 

modeli shunchaki o‘quv jarayoni emas, balki tibbiyot va pedagogikaning yuksak gumanistik sintezidir. Isroil 
tajribasini tahlil qilish asosida quyidagi yakuniy xulosalarni shakllantirish mumkin:

Birinchidan, gospital pedagogikasida bilim berish funksiyasidan hayotiy motivatsiyani saqlash funksi-
yasiga o‘tilishi bolaning klinik holatiga ijobiy ta’sir ko‘rsatadi. Hadassah modelidagi pedagogik terapiya konsep-
siyasi boladagi stigmatsiyani (o‘zini jamiyatdan uzilgan his qilishni) kamaytiradi va davolash samaradorligini 
oshirishga xizmat qiladi.

Ikkinchidan, ta’limning uzluksizligi – bola, shifoxona va uning doimiy maktabi o‘rtasidagi raqamli ko‘prik 
orqali ta’minlanadi. Isroil tajribasidagi individual o‘quv rejalari bolani nafaqat dars bilan band qiladi, balki uning 
individual psixo-fiziologik imkoniyatlaridan kelib chiqib, intellektual degradatsiyaning oldini oladi.

Uchinchidan, O‘zbekiston sharoitida “Mehrli maktab” loyihasini yanada rivojlantirish uchun Hadassah 
tajribasidan quyidagi komponentlarni adaptatsiya qilish tavsiya etiladi:

•	 klinik pedagoglar tayyorlash: oliy ta’lim tizimida gospital pedagoglar uchun maxsus kadrlar tayyorlash 
kvotalarini joriy etish va ularga bolaning klinik diagnoziga qarab dars yuklamasini taqsimlash metodikasini 
o‘rgatish;

•	 gibrid ta’lim texnologiyalari: og‘ir yotgan bemorlar uchun sinf xonasiga virtual kirish imkonini beruvchi 
teleishtirok robotlarini va interaktiv raqamli platformalarni kengaytirish;

•	 multidisiplinar yondashuv: shifoxonalarda shifokor-pedagog-psixolog-ota-ona kvartetining huquqiy va 
amaliy hamkorlik mexanizmini kuchaytirish, bunda pedagogning tibbiy konsiliumlarda ishtirokini ta’minlash.

Shuningdek, Isroilning ko‘p yillik gospital ta’lim tajribasini milliy zaminga adaptatsiya qilish – bu shunchaki 
xalqaro modelni ko‘chirish emas, balki uzoq muddatli davolanayotgan bolalarning ta’lim olish huquqini ta’min-
lash orqali ularning jamiyatga to‘laqonli qaytishini kafolatlovchi strategik qadamdir. Bu yondashuv milliy ta’lim 
tizimining inklyuzivlik darajasini yangi bosqichga olib chiqadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

